
 

 

 

 

Naam  

Instruksies en inligting 

Hierdie vraestel bestaan uit DRIE afdelings. 

Afdeling A  Poësie  10 

Afdeling B  Drama  10 

Afdeling C  Kortverhaal 10 

Beantwoord al die vrae in elke afdeling. 

Afdeling A: Poësie 

Lees die gedig hieronder en beantwoord die vrae wat volg. 

Die kinders van vandag ... 
Moenie met daai dino-been in die huis speel nie!  
Moenie julle oupa se mammoetbiltong steel nie!  
 
Ek sê mos: Los uit daardie sabeltandtier,  
jy wéét dan dis jou sussie se troeteldier!  
 
Trek tog ’n slag jou skoon velrok aan.  
Hou op om jou broer met die knuppel te slaan!  
 
Waar kom jy daaraan om vir Pappa se rotskuns te lag?  
Ai, hulle het swak maniere, die kinders van vandag! 
 

Jaco Jacobs 
(Uit: My boetie dink hy’s Batman, LAPA Uitgewers, 2010) 

Onderwerp: Afrikaans (EAT) Eksaminator: Teles, K 

Tipe: Taak 8: Skryfwerk Moderator: Moreo en Louw 

Datum: 19 September 2025 Graad: 8-____ 

Punte: 30 Punte Tyd: 1 uur 



1.  Wat is die titel van die gedig?  (1) 

 ______________________________________________________________________ 

2.  Hoe maak die kinders hulle oupa kwaad?  (1) 

 ______________________________________________________________________ 

3.  Wie, dink jy, is die ek-spreker? Motiveer jou antwoord.   (2) 

 ______________________________________________________________________ 

 ______________________________________________________________________ 

4.  Watter een woord sê dat die sabeltandtier mak is?  (1) 

 ______________________________________________________________________ 

5.  Watter rymsoort tref ons in die gedig aan? Paarrym of kruisrym?   (1) 

 ______________________________________________________________________ 

6.  Hoe weet jy dat die oerkind (prehistoric child) nie omgee hoe sy lyk nie? 

Haal ’n versreël aan.  (1) 

 ______________________________________________________________________ 

7.  Gee een rede wat bewys dat die kind in strofe 4 ongemanierd is.  (1) 

 ______________________________________________________________________ 

8.  Dink jy daar is ’n verskil tussen vandag se kinders en oerkinders se maniere? 

Gee ’n rede vir jou antwoord.  (2) 

 ______________________________________________________________________ 

 ______________________________________________________________________ 

Afdeling B: Drama 

Lees die volgende drama en beantwoord dan die vrae wat volg. 

Die brandbekkompetisie 
Toneel 1: My bek brand al klaar ’n Verhoog op ’n strand. Plakkate met restaurant se 
naam (Zip) en bosse brandrissies. Tien tieners sit rondom ’n tafel, voor elkeen ’n bord 
met vier minipizzas. Hulle is deelnemers aan ’n kompetisie om te sien wie kan die 
langste uithou om pizzas, burrito’s (pannekoeke) en tjips, alles met brandrissies, te 
verorber. Andy, die kok van die restaurant wat die kompetisie aanbied, staan met ’n 
mikrofoon, saam met twee kelners. 
Andy: Tyd om weg te spring! Daar is vier pizzas op julle borde. Soos julle kan 

sien, is die pizzas gemerk met vlaggies, van een tot vier. Nommer een 
is die makste; die outjie sal nie jou mond erg laat brand nie. (Andy gee 
’n kort laggie). Nommer twee is nommer een se giftiger sussie. Dit 
behoort julle monde aan die brand te skop. Daarna raak die pizzas 
natuurlik erger tot by nommer vier. As jy al die pizzas opgeëet het, 
kwalifiseer jy vir die tweede rondte. Sodra jy moed opgee, kan jy 
hand opsteek en een van ons restaurant se kelners sal vir jou ’n glas 
melk bring. Goed, is almal gereed?(Hy blaas ’n fluitjie.) Laat waai! (’n 
Groot seun in ’n moulose T-hemp sit al vier pizzas opmekaar en steek 
dit gelyk in sy mond. Gou is deelnemers se gesigte bloedrooi. Twee 
swetende seuns vee oor hul voorkoppe.) 

Andy: Kyk hoe sweet hulle dit uit. Rissies laat nie net jou mond brand nie; 
dit laat ook jou hart vinniger klop, soos as jy verlief is. 

Meisie: (Sy steek haar hand op en hyg na asem.)  Melk ... melk asseblief. 
Andy: (Wil fluitjie blaas.) Die tyd is amper verby... En drie, twee, een! (Die 

fluitjie blaas. Twee ouens en twee meisies het nog nie hul pizzas 
opgeëet nie.) Jammer, julle. Julle kry elkeen ’n T-hemp omdat julle 
deelgeneem het. Maar daar is nog ses deelnemers oor vir die tweede 
rondte, ons vuurwarm burrito’s. 

Kelner: (Stap met bord na een van seuns by die tafel.) Voorspoed, Abrie. 
Andy speel nie met die rissies nie! 

Andy: Miskien moet ons die brandweer laat kom. Hier is ’n paar mense wat 
lyk of hulle enige oomblik aan die brand gaan slaan. Toe, komaan! Dit lyk 
asof party tou opgooi.(’n Seun steek sy laaste stuk pannekoek in sy 
mond, sy voorkop papnat gesweet.) 



Andy: (Blaas sy fluitjie om die einde van die tweede rondte aan te kondig.) 
Dankie aan almal wat deelgeneem het. Kry julle T-hemde by Zanelle en 
Anja. En moenie weggaan nie. Ons gaan nou-nou begin met die laaste 
rondte – tjips met baie sterk Mexikaanse rissiesous. 

Tania Brink  
(Verwerk uit: Ouens is nie pizzas nie, LAPA Uitgewers, 2012) 

1.  Vul die ontbrekende woorde in: Hierdie toneel speel op ’n (a. ______________) 

af. Daar is (b. _______________) deelnemers aan ’n (c. _________________ ) wat 

moet kyk wie die langste kan uithou om kos wat jou mond erg (d. __________ ), 

te eet. Die kok gebruik (e. _______________) om sy kos só sterk te maak en 

gee die deelnemers (f. _______________) om hul monde af te koel. Daar is 

(g._______________) rondtes. Hulle eet eerste (h. _________________), daarna 

(i. ___________________) en laastens (j. ________________). (5) 

2.  Watter twee byvoeglike naamwoorde gebruik Andy om die pizzas te  

beskryf?  (2) 

 ______________________________________________________________________ 

3.  Wat is die doel van die toneelaanwysings (stage directions) in dieteks? (1) 

 ______________________________________________________________________ 

4  Vul die ontbrekende woord in: Andy sê: Dit behoort julle monde aan die 

brand te _____________________. Bedoel hy dit figuurlik of letterlik? Gee ’n 

rede vir jou antwoord. (3) 

 ______________________________________________________________________ 

 ______________________________________________________________________ 

Afdeling C: Kortverhaal 

Lees die volgende storie en beantwoord dan die vrae wat volg. 

Die buffels verloor hul strepe 
 
Lank gelede was die buffels die vriendelikste diere in die bos. Dit was in die tyd 
toe buffels nog strepe gehad het, en sebras nog swart was. Daar was nie mooier 
en vriendeliker diere as die buffels met hul strepe nie. Die ander diere het vir 
mekaar gesê: “Ag, as ons maar so gaaf en mooi soos die buffels kon wees.”  
In daardie dae was die buffels en die sebras groot vriende. Die skilpaaie 
wou ook met hulle vriende wees, maar hulle het gesê die skilpaaie is te stadig. 
Dit kon die skilpaaie nie vergewe nie. “Ons gaan 
hulle nog terugkry en ’n streep trek,” besluit 
Langsaam, die ou skilpad.  
Eendag speel ’n sebravul en ’n buffelkalf alleen by 
die rivier.  
“Laaste in die water is ’n skilpad!” skreeu Vul en 
pluk sy swart veljas oor sy kop. 
“Hier kom ek!” skreeu Kalf. Sy streepjas lê langs 
die rivier. Die twee lag en duik en swem.  
Skielik sien Vul iets in die water. “UIT!” gil hy. 
“KROKODIL!”  
Soos blits is die twee uit die water. Hulle gryp 
hul veljasse en trek hulle vinnig aan. Eers toe 
hulle tot stilstand kom, sien hulle dat hulle 
mekaar se jasse gegryp het.  
“Kyk hoe lyk jy!” lag Vul en wys na Kalf met sy swart jas aan.  
“En jy!” lag Kalf. “Verbeel jou, ’n sebra met strepe!”  
“Ek dink ek lyk baie mooi,” sê Vul en pronk al in die rondte.  
“My pa gaan raas! Hy is vreeslik streng oor my streepjas. Dit is ons familie se 
trots,” sê Kalf.  
“Nee,” keer Vul. “Kom ons speel nog met mekaar se jasse aan.”  
Later trek hulle weer hulle eie jasse aan en draf terug. Min weet hulle dat 
ou Langsaam, die skilpad, alles gesien het. Hy dink aan ’n plan.  



Drie dae later ruil Vul en Kalf weer jasse om en speel. Langsaam hou hulle weer 
dop. Hy besluit om hulle ’n poets te bak. Hy stap stadig na Vul se pa toe.  
“Kom kyk!” skree hy uitasem. “Die jonges speel te lekker met hulle jasse!”  
Toe Vul se pa hulle gespelery sien, begin hy lag. Hy roep sy vrou en sy 
lag ook vir die twee se speletjies.  
Dié nag hoor Langsaam hoe Vul se ma vir Vul se pa sê: “Ai, Vul lyk so mooi met 
die streepjas. Ek wil dit ook een keer aanpas.”  
“Vergeet dit maar,” sê Vul se pa. “Dit is net kinderspeletjies.”  
Ou Langsaam het nie haar woorde vergeet nie. Hy wag totdat ’n paar buffels in 
die rivier bad en hulle streepjasse langs die rivier lê. Toe gaan roep hy vir Vul se 
ma.  
“Gou, die buffels se jasse lê langs die rivier. Jy kan dit gou aanpas.”  
“Nou goed,” sê Vul se ma, “net gou!” 
Vul se ma trek die gestreepte buffeljas stilletjies aan.  
“Jy lyk werklik pragtig daarin,” vlei Langsaam haar.  
“Dink jy regtig so?” vra Vul se ma terwyl sy na haar gestreepte bene kyk.  
So het dit gebeur dat al hoe meer sebras in die geheim die buffels se streepjasse 
aangepas het. Later doen amper die hele trop dit.  
“Dit is die laaste keer wat ons dit doen,” sê die sebras se leier kwaai vir 
die ander. “Die buffels is ons vriende. Ons behoort nie so iets te doen nie.”  
“Ja, ons belowe,” sê die sebras. “Dit is die heel laaste keer. Maak net 
gou.”  
Toe die buffels in die water is, trek die hele trop sebras hul eie donker jasse uit 
en trek die gestreepte jasse aan. Intussen loop ou Langsaam tot by die water. 
“Haai buffels, as julle almal hier is,” sê Langsaam kamma verbaas vir die buffels, “wie 
is die diere in julle jasse daar agter die bome?”  
“Wat?” Die buffels verstaan nie waarvan die skilpad praat nie.  
“Wie sou julle streepjasse gesteel het?” vra Langsaam.  
“Diewe! Diewe!” bulk die buffels en storm uit die water. Die sebras probeer 
haastig uit die buffeljasse kom. Maar hulle kan nie! 
Die skilpaaie het al die buffeljasse binne vol gom gesmeer. Die jasse sit vas. Die 
sebras vlug met streepjasse en al die veld in. Die buffels het nie ’n keuse nie en 
pluk die sebras se swart jasse aan. En daar sit hulle swart jasse óók vas! 



 
So het dit gebeur dat die buffels vandag swart jasse dra en nie meer die 
vriendelikste diere in die veld is nie. Hulle is nou nors en onbeskof en hulle en die 
sebras is nie meer vriende nie. Die sebras is bly oor hul gestreepte jasse en hulle 
dink hulle lyk pragtig.  
En Langsaam se skilpadfamilie? Vandat die buffels so befoeterd is, vlug 
die skilpaaie vir die kleinste gevaar binne-in hulle harde doppe in.  

Leon de Villiers  
(Uit: Maroelaboomstories, LAPA Uitgewers, 2010 (verkort)) 

 

1.  Wat is die titel van die verhaal?  (1) 

 _______________________________________________________________________ 

2.  Wie, sou jy sê, speel die belangrikste rol in die verhaal?  (1) 

 _______________________________________________________________________ 

3. Gee een woord wat die buffel aan die begin van die volksverhaal beskryf. Gee 

een woord wat die buffel aan die einde van die volksverhaal beskryf.  (2) 

 _______________________________________________________________________ 

4.  Waarom was die buffels en die sebras nie vriende met die skilpaaie nie?  (2) 

 _______________________________________________________________________ 

 _______________________________________________________________________ 

5.  Waarom kon die sebras nie die buffels se jasse uittrek nie?  (1) 

 _______________________________________________________________________ 



6.  Hoe voel die sebras met hul nuwe gestreepte jasse?  (1) 

 _______________________________________________________________________ 

 _______________________________________________________________________ 

7.  Wat is die gevolg van die streep wat Langsaam en die skilpaaie op die sebras 

en die buffels getrek het? Motiveer jou antwoord.  (2) 

 _______________________________________________________________________ 

 _______________________________________________________________________ 

